
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԱՐԱՏԻ ՄԱՐԶԻ ԱՐԱՐԱՏ ՀԱՄԱՅՆՔԻ ԱՐԱՐԱՏ ԲՆԱԿԱՎԱՅՐՈՒՄ ՊՈՂՊԱՏԻ ԳՈՐԾԱՐԱՆԻ ԿԱՌՈՒՑՄԱՆ ՆԵՐԴՈՒՄԱՅԻՆ ԾՐԱԳՐԻՆ ՀԱՎԱՆՈՒԹՅՈՒՆ ՏԱԼՈՒ ԵՎ «ՋԻ ԹԻ ԲԻ ՍԹԻԼ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆԸ ՀՈՂԱՄԱՍԵՐԸ ՆՎԻՐԱԲԵՐՈՒԹՅԱՄԲ ՏՐԱՄԱԴՐԵԼՈՒՆ ՀԱՄԱՁԱՅՆՈՒԹՅՈՒՆ ՏԱԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. ԱՆՀՐԱԺԵՇՏՈՒԹՅՈՒՆԸ
Որոշման նախագծի ընդունումը պայմանավորված է  «ՋԻ ԹԻ ԲԻ ՍԹԻԼ» սահմանափակ պատասխանատվությամբ ընկերության կողմից Հայաստանի Հանրապետության Արարատի մարզի Արարատ համայնքի Արարատ գյուղում պողպատի գործարանի կառուցման գործարար ծրագրի իրականացման անհրաժեշտությամբ։ 
2. [bookmark: _Hlk127546075]ԸՆԹԱՑԻԿ ԻՐԱՎԻՃԱԿԸ ԵՎ ԽՆԴԻՐՆԵՐԸ
«ՋիԹիԲի Սթիլ ՍՊԸ-ն հիմնադրվել է 2022 թ-ին օտարերկրյա ուղղակի ներդրումների միջոցով և նպատակ ունի ՀՀ-ում ստեղծել մետաղի վերամշակման, ձուլման և տարբեր արտադրատեսակների գործարան՝ հետագայում նպատակ ունենալով արտասահմանյան տեխնոլոգիաների ներմուծմամբ ընդլայնել իր գործունեությունը ուղղահայաց ինտեգրացիաների միջոցով, դառնալով տարածաշրջանում իր ոլորտի մեջ առաջատար ընկերություններից մեկը։ 
Հարկ է նշել, որ ներկայումս տարածաշրջանում առկա է ամրանների մեծ պահանջարկ և, ըստ Ընկերության հաշվարկների, այն կպահպանվի ևս 10-15 տարի, որը պայմանավորված է թե՛ Հայաստանում շինարարության մեծ ծավալներով, թե՛ ռուս-ուկրաինական պատերազմի հետևանքով մատակարարման ծավալների կտրուկ անկմամբ:
Հիմնվելով ստեղծված հնարավորությունների և գործարար կապերի վրա՝ Ընկերությունը, որպես  հիմնական թիրախային շուկա է ընտրել Մերձավոր Արևելքի արաբական երկրները, որոնք մինչ վերջերս մատակարարվում էին Ուկրաինայից և Ռուսաստանից, ինչպես նաև կառուցապատման ծավալներով առաջատար են տարածաշրջանում: Ոչ պակաս կարևոր գործոն է նաև ԻԻՀ-ի հետ կապը, որը հանդիսանում առաջնային հումքի կարևոր աղբյուր: Ելնելով վերը նշված իրողություններից և ստեղծված հնարավորություններից՝ առաջարկ է արվել Ընկերության ԱՄՆ-ի գործընկերներին կատարել համատեղ ներդրում ՀՀ-ում, հիմնել «ՋիԹիԲի Սթիլ» ընկերությունը, հաշվի առնելով նաև ՀՀ-ի հարմար աշխարհագրական դիրքը թիրախային շուկաների նկատմամբ։ 
ՋիԹիԲի Սթիլ ՍՊԸ-ն՝ գործնականում լինելով ընկերությունների խմբի մաս, հանդիսանում է ՋիԹիԲի Հոլդինգսի խոշոր ներդրումային ծրագրերից մեկը: ՋիԹիԲի Հոլդինգսը ներդրումներ է անում կառուցապատման, շինանյութերի արտադրության ոլորտներում: Այժմ ուսումնասիրում են նաև  հնարավոր ներդրումներ հանքարդյունաբերության ոլորտում:
Հարկ է նշել, որ գործարանի տեղակայման համար կատարել են ուսումնասիրություններ և ընտրել Արարատի մարզի Երասխ համայնքին մերձակա արատադրական նշանակության տարածքներից մեկը: Ընտրության հարցում կարևորվել է մի քանի ցուցիչներ՝ 
· մրցակիցների տեղակայումը և ըստ այդմ մետաղի ջարդոնի գնման գինը և լոգիստիկ ծախսերը
· երկաթուղու և միջպետական ճանապարհների առկայությունը
· սահմանամերձ գոտու հարկային ռեժիմը
· մարզում առկա արդյունաբերական այլ  օբյեկտները և պատմականորեն ձևավորված մասնագիտացված աշխատուժի առկայությունը
· սահմանամերձ համայնքների զարգացման սոցիալական պատասխանատվությունը
· տարածաշրջանային կոմունիկացիաների բացման ապագայի տեսլականը
· բանվորական աշխատուժի առկայության և վարձատրության չափի հանգամանքը
· սպառման շուկաներին մոտ լինելը
Գործարանի շինաշխատանքները սկսելուց առաջ Ընկերության կողմից կատարվել է շրջակա միջավայրի վրա ազդեցության գնահատում և ստացել ենք դրական եզրակացություն:
Միաժամանակ, հանդիսանալով Հայաստանի համար ռազմավարական արտադրանք՝ սև և գունավոր մետաղներից արտադրանքը կարևոր նշանակություն ունի երկրի պաշտպանունակության և պետական ​​անվտանգության բարձրացման համար։ Այս տեսանկյունից (հաշվի առնելով  միջազգային ասպարեզում ձևավորված տնտեսական ոչ բարենպաստ պայմանները) կարևորվում է Հայաստանի մետաղագործական և մետաղամշակման ձեռնարկություններին հումքով ապահովելու հարցը, ինչն  անհրաժեշտ է սև և գունավոր մետաղներից պատրաստի արտադրանք ստանալու համար։ 

3. ԿԱՐԳԱՎՈՐՄԱՆ ՆՊԱՏԱԿԸ ԵՎ ԲՆՈՒՅԹԸ
Արտադրական հզորությունների ամբողջական գործարկման արդյունքում կստեղծվի մինչև 500 աշխատատեղ (առաջին փուլով մոտ 240), որն իր հետ կառաջացնի նաև բազմաթիվ այլ աշխատատեղեր ծառայությունների և սպասարկման ոլորտում: Գործարանը կունենա 200-250մլն ԱՄՆ դոլարի տարեկան շրջանառություն։ 
Առաջին փուլով նախատեսվում է կառուցել սև մետաղի ջարդոնի վերամշակման գործարան տարեկան 100-120 հազար տոննա արտադրողականությամբ, երկրորդ փուլով արտադրական ծավալները կկրկնապատկվեն և կկառուցվի նաև այլ մետաղական կոնստրուկցիաների և արտադրատեսակների գործարան (խողովակներ, տարբեր հատվածքի պրոֆիլներ, կոնտեյներներ և այլն): 
Սկզբնական անհրաժեշտ ներդրումը կազմում է մոտ 29,9 միլիոն ԱՄՆ դոլար, որը կստացվի կանոնադրական կապիտալում ներդրման և ֆինանսական հաստատություններից ստացված փոխառության միջոցով
4. ՆԱԽԱԳԾԻ ՄՇԱԿՄԱՆ ԳՈՐԾԸՆԹԱՑՈՒՄ ՆԵՐԳՐԱՎՎԱԾ ԻՆՍՏԻՏՈՒՏՆԵՐԸ ԵՎ ԱՆՁԻՆՔ
Նախագիծը մշակվել է Էկոնոմիկայի նախարարության կողմից:
5. ԱԿՆԿԱԼՎՈՂ ԱՐԴՅՈՒՆՔԸ
ՀՀ կառավարությունից ակնկալում է գործուն և արագ արձագանք գործարանի կառուցման վայրի տեղափոխման, արդեն իսկ կատարված ներդրումերի փոխհատուցման, բանկային ֆինանսավորման աջակցության և հնարավոր տեղափոխման արդյունքում առաջացող վարչարարության հարցերում: Ըստ այդմ, առանձնացնում ենք հետևյալ խնդիրը՝ 8․91000 հեկտար արտադրական հողատարածքի տրամադրում Արարատ խոշորացված համայքում
6. ԿԱՊԸ ՌԱԶՄԱՎԱՐԱԿԱՆ ՓԱՍՏԱԹՂԹԵՐԻ ՀԵՏ. ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ 2050, ԿԱՌԱՎԱՐՈՒԹՅԱՆ 2021-2026ԹԹ. ԾՐԱԳԻՐ, ՈԼՈՐՏԱՅԻՆ ԵՎ/ԿԱՄ ԱՅԼ ՌԱԶՄԱՎԱՐՈՒԹՅՈՒՆՆԵՐ
Նախագիծը բխում է ՀՀ կառավարության 2021-2026թթ. ծրագրի «2․1․ Մշակող արդյունաբերություն» կետից։ 
Հայաստանի Հանրապետության կառավարության որոշման նախագծի կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
Նախագծի ընդունմամբ Հայաստանի Հանրապետության պետական և տեղական ինքնակառավարման մարմինների բյուջեում եկամուտների և ծախսերի ավելացում կամ նվազեցում չի նախատեսվում։

